
Aðgengi að nýjum krabbameinslyfjum er minna hér á landi en í nágrannalöndum okkar og innleiðing 

nýrra lyfja tekur sömuleiðis lengri tíma hér á landi. Að auki eru möguleikar fólks á Íslandi á að taka 

þátt í klínískum lyfjarannsóknum mjög takmarkaðir og verulega minni en á hinum Norðurlöndunum. 

Brýnt er að finna leiðir til að breyta þessari stöðu því þarfir fólks hér á landi fyrir ný krabbameinslyf 

eru ekki minni en annars staðar.  

Hér á landi fjölgar krabbameinstilvikum hratt og fyrirséð er mjög mikil fjölgun krabbameinstilvika á 

næstu árum, úr um 2000 tilvikum (meðaltal áranna 2019-2023) í um 3000 tilvik árið 2040. Árangur 

hér á landi varðandi krabbamein er góður en ljóst er að áskorunin framundan er stór og bretta verður 

upp ermar til að viðhalda þeim árangri og auka hann enn frekar. Það snýst ekki síst um lyfjamál. 

Sérstaða Íslands er mjög mikil og í ljósi smæðar markaðarins er mikilvægt að festa í sessi samstarf við 

nágrannalöndin bæði til að tryggja aðgengi að nýjum lyfjum og hraða innleiðingu þeirra. 

Krabbameinssjúklingar eru oft að takast á við stærsta verkefni lífs síns, í baráttu upp á líf og dauða. 

Framfarir í meðferð eru mjög miklar og nauðsynlegt er að tryggja að þær skili sér hratt hingað til 

lands. 

Krabbameinsfélagið vill undirstrika mikilvægi þess að við endurskoðun lyfjalaga séu hagsmunir 

sjúklinga alltaf hafðir í forgrunni. 

Í dag er talsvert um að nýta þurfi undanþáguheimildir til að tryggja krabbameinssjúklingum bestu 

meðferð með nauðsynlegum lyfjum, oft á tíðum nýjum lyfjum.  

Krabbameinsfélagið vill ítreka mikilvægi þess að við breytingar á lyfjalögum, til dæmis á greinum sem 

snúa að undanþágulyfjum, sé alltaf unnið með hagsmuni sjúklinga í huga. Breytingar verði ekki gerðar 

nema þær auki möguleika sjúklinga á að fá meðferð með bestu mögulegu lyfjum án tafa og tryggt að 

þær feli ekki í sér takmarkanir á aðgengi eða seinkun.  

